
အဓိပ္ပာယ်ဖွင့်ဆိုချက်
ဘောဂဗေဒပညာရှင် David Korten က ဆင်းရဲနွမ်းပါးမှု၊ လူမှုယှက်နွယ်ဆက်စပ်ခြင်း သဏ္ဍာန်များ ပျက်ယွင်းမှုနဲ့

သဘာဝပတ်ဝန်းကျင် ပျက်စီးမှု စတာတွေဟာ တကမ္ဘာလုံးက အလေးထားရမယ့် global threefold human crisis လို့ အဆိုရှိခဲ့ဖူးပါတယ်။ ဆင်းရဲနွမ်းပါးမှုကို အဓိပ္ပာယ်ဖွင့်ဆိုကြရာမှာ ယေဘုယျအားဖြင့် cluster of meanings လေးခုကို အခြေခံပြီး ဖွင့်ဆိုတတ်ကြပါတယ်။ 

ပထမ cluster ကတော့ ၀င်ငွေ (income) မှာ အခြေခံပါတယ်။ ဆင်းရဲနွမ်းပါးမှုဆိုတာကို ၀င်ငွေနည်းပါးမှုအနေနဲ့ ရှုမြင်ပြီး၊ ၀င်ငွေ မည်၍မည်မျှထက် လျော့နည်းရခဲ့ရင် ဆင်းရဲနွမ်းပါးတယ်လို့ တိုင်းတာသတ်မှတ်ကြပါတယ်။ ဒီလို ဆင်းရဲနွမ်းပါးမှု အကဲဖြတ်လိုင်း (poverty line) တွေကို သက်ဆိုင်ရာနိုင်ငံအလိုက် သတ်မှတ်ထားပြီး၊ ဒီ အကဲဖြတ်လိုင်း (ဆင်းရဲနွမ်းပါးသော နိုင်ငံများအပေါ် ကမ္ဘာ့ဘဏ်သတ်မှတ်ချက်အရ နှစ်စဉ်ဝင်ငွေ အမေရိကန်ဒေါ်လာ ၃၇၀) ထက် လျော့နည်းရသူများဟာ ဆင်းရဲနွမ်းပါးသူများအဖြစ် သတ်မှတ်ခံရပါတယ်။ 

ဒုတိယ cluster ကတော့ ရုပ်ဝတ္ထု ချို့တြဲ့ခင်း (material deprivation) မှာ အခြေခံပါတယ်။ ၀င်ငွေနည်းပါးမှုတင် မကပဲအမိုးအကာ၊ အ၀တ်အထည်၊ ပရိဘောဂပစ္စည်း၊ ရေဒီယို၊ တီဗွီစတဲ့ ဖျော်ဖြေရေး စက်ပစ္စည်း စတဲ့ ရုပ်ဝတ္ထုတွေ ချို့တဲ့မှုကိုလဲ ဆင်းရဲနွမ်းပါးမှု အနေနဲ့ ထည့်သွင်းပြီး အဓိပ္ပာယ်ဖွင့်ဆိုကြပါတယ်။ ကျန်းမာရေးဝန်ဆောင်မှု၊ သက်ကြီးရွယ်အို စောင့်ရှောက်မှု၊ ပညာရေး ၀န်ဆောင်မှု စတာတွေကို ခံစားခွင့် မရှိတာတွေဟာလဲ ရုပ်ဝတ္ထု ချို့တဲ့ခြင်းပဲ ဖြစ်ပါတယ်။

တတိယ cluster ကတော့ ဘောဂဗေဒပညာရှင် Amartya Sen မီးမောင်းထိုးပြထားခဲ့တဲ့ စွမ်းရည် ချို့တဲ့ခြင်း (capability deprivation) ပဲ ဖြစ်ပါတယ်။ ဆင်းရဲနွမ်းပါးမှုကို အဓိပ္ပာယ်ဖွင့်ဆိုတဲ့ စတုတ္ထ cluster ကတော့ လူမှုအသိုင်းအ၀ိုင်း မှ ဖယ်ရှားခံထားရခြင်း (social exclusion) ပဲ ဖြစ်ပါတယ်။ Social exclusion ဆိုတာမှာ အခွင့်အရေး (လူ့အခွင့်အရေး၊ ဒီမိုကရေစီအခွင့်အရေး၊ နိုင်ငံသားအခွင့်အရေး)၊ အရင်းအမြစ် (လူ့စွမ်းအား အရင်းအမြစ်၊ ကျန်းမာရေးနှင့် ပညာရေးဆိုင်ရာ နိုင်ငံတော် ထောက်ပံ့မှု၊ ဈေးကွက်)နဲ့ ဆက်နွယ်မှု (မိသားစု ကွန်ယက်၊ ထောက်ပံ့ကူညီရေးကွန်ယက်) စတာတွေ ပါဝင်ပါတယ်။

ဆင်းရဲနွမ်းပါးမှု ဖြစ်ပွားရသော အကြောင်းရင်းများ

ဖံွ့ ဖြိုးတိုးတက်ရေးဆိုင်ရာ လေ့လာသူပညာရှင်များက ဆင်းရဲနွမ်းပါးမှု ဖြစ်ပွားစေသော အကြောင်းရင်းများကို တိုင်းပြည်အဆင့် အကြောင်းရင်းများ၊ လူ့အဖွဲ့အစည်း အဆင့် အကြောင်းရင်းများနဲ့ အိမ်ထောင်စုအဆင့် အကြောင်းရင်းများဆိုပြီး၊ အကြောင်းရင်း (၃) မျိုး ခွဲခြားသတ်မှတ်ခဲ့ကြပါတယ်။ 

တိုင်းပြည်အဆင့်မှာတနိုင်ငံလုံးအတိုင်းအတာအနေနဲ့ သက်ရောက်မှု ရှိစေတဲ့ အကြောင်းရင်းတွေ ပါဝင်ပါတယ်။ ရာသီဦတု ဆိုးရွားမှု၊ မိုးခေါင်ရေရှားမှု၊ မြစ်ချောင်းအင်းအိုင်ရှားပါးမှု၊ လယ်ယာကိုင်းကျွန်း စိုက်ပျိုး ထွန်ယက်ခြင်းများ ဖြစ်ထွန်းအောင်မြင်နိုင်မည့်မြေယာရှားပါးမှု စတဲ့ သဘာဝ အကြောင်းတရားတွေဟာ ဆင်းရဲနွမ်းပါးမှုကို ဖြစ်ပွားစေပါတယ်။ ဝေးလံခေါင်ဖျားတဲ့ ဒေသတွေမှာရှိတဲ့ စိုက်ပျိုးထုတ်လုပ်သူများဟာ သူတို့ရဲ့ ထွက်ကုန်တွေ ဈေးပေါပေါနဲ့ တန်ဖိုးဖြတ်ခံရပေမယ့် လူသုံးကုန်၊ စားသောက်ကုန်တွေကို ပြန်လည်ဝယ်ယူတဲ့ အခါမှာတော့ သယ်ယူပို့ဆောင်ရေး စရိတ်တွေကြောင့် ဈေးကြီးကြီးပေးပြီး ၀ယ်ယူကြရပါတယ်။ ပြည်သူ့ဝန်ဆောင်မှုများ အားနည်းခြင်း၊ လမ်းပန်း ဆက်သွယ်ရေး ဆိုးဝါးခြင်းနဲ့ ဈေးကွက်ဖွှံ့ဖြိုးတိုးတက်မှု မရှိခြင်း စတဲ့ အကြောင်းတရားတွေဟာ လူအများကို ဆင်းရဲတွင်းထဲ ပို့ဆောင်ပေးပါတယ်။
အခြားအရေးကြီးတဲ့ တိုင်းပြည်အဆင့် အကြောင်းရင်းတွေကတော့ ပတ်ဝန်းကျင်ထိန်းသိမ်းရေး မူဝါဒများ ထိထိရောက်ရောက် ချမှတ်ဆောင်ရွက်ခြင်း မရှိမှု၊ စီးပွားရေးမတည်ငြိမ်မှု၊ နိုင်ငံရေး မတည်ငြိမ်မှု၊ ဈေးကွက် မတည်ငြိမ်မှု၊ ပညာရှင်များရဲ့ လွတ်လပ်စွာ ထုတ်ဖော်ပြောကြားခွင့် ပိတ်ပင်တားဆီးခံရမှု၊ စစ်မက်ဖြစ်ပွားမှု၊ လူသားလုံခြုံရေး (Human security) အားနည်းမှု၊ တရားစီရင်ရေးဆိုင်ရာ မမျှတမှု စတာတွေပဲ ဖြစ်ပါတယ်။ ထိရောက်တဲ့ domestic institutions တွေနဲ့ social welfare system မရှိပဲ ဈေးကွက်စီးပွားရေး အသွင်ကူးပြောင်းမှုတွေဟာလဲ ဆင်းရဲနွမ်းပါးမှု ဖြစ်ပွားစေတဲ့ အကြောင်းရင်းတွေ ထဲမှာ ပါဝင်ပါတယ်။ လူမျိုးရေး၊ ဘာသာရေး၊ ကျားမ ခွဲခြားမှုတွေကြောင့် တန်းတူညီမျှမှု မရှိတာကလဲ poverty gap တွေ ဖြစ်ပွားစေပါတယ်။

လူ့အဖွဲ့အစည်းအဆင့် (community-level) မှာ ဆင်းရဲနွမ်းပါးမှု ဖြစ်ပွားစေတဲ့ အဓိက အကြောင်းရင်းကတော့

infrastructure နဲ့ သက်ဆိုင်ပါတယ်။ ကူးသန်းရောင်းဝယ်ရေး လမ်းမကြီးများနှင့် ဆက်သွယ်ရေးကောင်းမွန်ခြင်း၊

ဒေသတွင်းမှာ ကျောင်းများနဲ့ ဆေးရုံ၊ ဆေးခန်းများ ရှိခြင်း၊ မြေယာခွဲဝေမှု စနစ်တကျရှိခြင်း၊ လူ့စွမ်းအား အရင်းအမြစ်ဖွံ့ ဖြိုးခြင်း၊ အလုပ်အကိုင်အခငွ့်အလမ်း များပြားခြင်း၊ လူမှုကိုယ်စားပြုမှု ရှိခြင်း စတာတွေဟာ Infrastructure Development ရဲ့ သွင်ပြင်လက္ခဏာတွေပဲ ဖြစ်ပါတယ်။ ဒီလိုသွင်ပြင်လက္ခဏာတွေ ချို့တဲ့မှုဟာ ဆင်းရဲနွမ်းပါးမှု ဖြစ်ပွားစေသော အကြောင်းရင်းတခုပဲ ဖြစ်ပါတယ်။

အိမ်ထောင်စု အဆင့်မှာ ဆင်းရဲနွမ်းပါးမှုကို ဖြစ်ပွားစေတဲ့ အကြောင်းရင်းတွေကတော့ အိမ်ထောင်စုအရွယ်အစား၊

အိမ်ထောင်စု ဖွဲ့စည်းမှုသဏ္ဍာန်၊ ၀င်ငွေ၊ ပညာရေး၊ ကျန်းမာရေး အခြေအနေစတာတွေနဲ့ သက်ဆိုင်ပါတယ်။ သက်ကြီးရွယ်အိုနဲ့ ငယ်ရွယ်သူ ကလေးသူငယ်များ အများစု ပါဝင်တဲ့ အိမ်ထောင်စုတွေဟာ အလုပ်လုပ်နိုင်သော အသက်အရွယ် လူအများစုပါဝင်တဲ့ အိမ်ထောင်စုတွေထက် ပိုပြီး ဆင်းရဲနွမ်းပါးတတ်ပါတယ်။ လူငယ်များ အိမ်ထောင်ဦးစီးပြုတဲ့အိမ်ထောင်စုတွေဟာ လူလတ်ပိုင်းများ ဦးစီးတဲ့ အိမ်ထောင်စုတွေထက် ပိုပြီး ဆင်းရဲနွမ်းပါး လေ့ရှိပါတယ်။ မှီခိုသူများတဲ့အိမ်ထောင်စုတွေဟာ အိမ်ရှိလူကုန် အလုပ်လုပ်ကြတဲ့ အိမ်ထောင်စုတွေထက် ပိုပြီး ဆင်းရဲနွမ်းပါးလေ့ရှိပါတယ်။ အမျိုးသမီးများ ဦးစီးတဲ့ အိမ်ထောင်စုတွေဟာလဲ အမျိုးသားများ ဦးစီးတဲ့ အိမ်ထောင်စုတွေထက် ပိုပြီး ဆင်းရဲနွမ်းပါးလေ့ရှိပါတယ်။

ဆင်းရဲနွမ်းပါးမှုလျှော့ချရေး မူဝါဒများ

ဆင်းရဲနွမ်းပါးမှုလျှော့ချရေး မူဝါဒတွေနဲ့ ပတ်သက်ပြီး ကဏ္ဍ (၃) ရပ် ရှိပါတယ်။ 

(၁) အခွင့်အလမ်းဆိုင်ရာ မူဝါဒ

ပထမကဏ္ဍကတော့ အခွင့်အလမ်းများ (opportunities) ဆိုင်ရာ မူဝါဒတွေ ဖြစ်ပါတယ်။ ဆင်းရဲနွမ်းပါးမှုသံသရာက ရုန်းထွက်နိုင်ဖို့အတွက် ဆင်းရဲနွမ်းပါးသူတွေဆီမှာ ရုပ်ဝတ္ထုဆိုင်ရာ အခွင့်အလမ်းများ (material opportunities) ဖြစ်တဲ့ အလုပ်အကိုင်အခွင့်အလမ်း၊ အကြွေးရယူသုံးစွဲနိုင်မှု အခွင့်အလမ်း၊ ထုတ်ကုန်များ ရောင်းချရန် ဈေးကွက်အခွင့်အလမ်း၊ ကောင်းမွန်သော လမ်းပန်းဆက်သွယ်ရေး အခွင့်အလမ်း၊ လျှပ်စစ်ဓာတ်အားသုံးစွဲနိုင်မှု အခွင့်အလမ်း စတာတွေအပြင် ပညာသင်ကြားနိုင်မှု အခွင့်အလမ်း၊ ကျန်းမာရေးစောင့်ရှောက်မှု အခွင့်အလမ်း၊ သန့်ရှင်းသောရေ ရရှိသုံးစွဲနိုင်မှု အခွင့်အလမ်း စတာတွေ ရှိဖို့ လိုအပ်ပါတယ်။

အခွင့်အလမ်းများ တိုးတက်ကောင်းမွန်လာစေရေးအတွက် စီးပွားရေးတိုးတက်မှု လိုအပ်ပြီး၊ စီးပွားရေး တိုးတက်မှုအတွက် ရင်းနှီးမြှုပ်နှံဖို့ လိုအပ်ပါတယ်။ ရင်းနှီးမြှုပ်နှံမှုဆိုရာမှာ လူတဦးချင်းဖြစ်စေ၊ စီးပွားရေးလုပ်ငန်းအလိုက်ဖြစ်စေ၊ စီးပွားရေး လုပ်ငန်းစုကြီးများအနေဖြင့် ဖြစ်စေ ပရိုက်ဗိတ်ရင်းနှီးမြှုပ်နှံမှု (private investment) အားကောင်းဖို့လိုအပ်ပါတယ်။ သို့မှသာ အလုပ်အကိုင်အခွင့်အလမ်းများ တိုးတက်များပြားလာပြီး၊ labour income တက်လာမှာ ဖြစ်ပါတယ်။ ဒါပေမယ့် ပရိုက်ဗိတ် ရင်းနှီးမြှုပ်နှံမှု အားကောင်းလာဖို့အတွက် တိုင်းပြည်မှာ ကောင်းမွန်သော အုပ်ချုပ်ရေးစနစ် (good governance)၊   တည်ငြိမ်သော ရင်းနှီးမြှုပ်နှံမှုဆိုင်ရာ စည်းမျဉ်းများ (stable investment rules) နဲက ကောင်းမွန်အသုံးကျသော ဘဏ္ဍာရေး စနစ် (sound financial system) တွေ ရှိဖို့ လိုအပ်ပါတယ်။ ဒီလိုအခြေအနေတွေ ရှိလာဖို့အတွက်က အစိုးရအုပ်ချုပ်ရေး ကောင်းမွန်မှု၊ ညံ့ဖျင်းမှု အပေါ်မှာ မူတည်ပါတယ်။ 

နိုင်ငံတော်ဟာ ပရိုက်ဗိတ် ရင်းနှီးမြှုပ်နှံမှုကို အားကောင်းစေမယ့် အခြေအနေတွေ ဖော်ဆောင်ပေးဖို့ တာဝန်ရှိသလို၊ public investment ပြုလုပ်ဖို့အတွက်လဲ တာဝန်ရှိပါတယ်။ Public investment လုပ်ရမယ့် ကဏ္ဍတွေကတော့ လမ်းပန်းဆက်သွယ်ရေး တိုးတက်ကောင်းမွန်ရေး၊ စာတိုက်၊ ကြေးနန်းနှင့် အင်တာနက် ဆက်သွယ်ရေး တိုးမြှင့်ရေး၊ ပညာရေးကဏ္ဍ ဖွံ့ဖြိုးတိုးတက်ရေး စတာတွေပဲ ဖြစ်ပါတယ်။ အချို့နိုင်ငံတွေမှာ ပညာရေးကဏ္ဍ ဖွံ့ဖြိုးတိုးတက်ရေးဆိုတာကို အသိဥာဏ်ပညာထက် ကျောင်းအရေအတွက် တိုးတက်ရေး၊ ဘွဲ့ရသူအရေအတွက် များပြားရေးစတဲ့ အရေအတွက် ဖွံ့ဖြိုးတိုးတက်ရေးကို ဦးစားပေးလုပ်လေ့ရှိပါတယ်။ အရေအတွက်သာမက အရည်အချင်း တိုးတက်မြင့်မားရေးကိုပါ ဦးတည်ဆောင်ရွက်ဖို့ လိုအပ်ပါတယ်။

ဆင်းရဲနွမ်းပါးသူများရဲ့ အခွင့်အလမ်းများ တိုးတက်လာရေးအတွက် ဆင်းရဲနွမ်းပါးသော မိသားစုများမှ ပေါက်ဖွားလာသော ကလေးများ ပညာသင်ဆုများ ရရှိရေး၊ ဆင်းရဲနွမ်းပါးသူများ အခမဲ့ ကျန်းမာရေးစောင့်ရှောက်ခွင့် ရရှိရေး၊ လူမှုအခြေပြု တန်းတူညီမျှခြင်း မရှိသည့် အတွေးအခေါ်များကို ဖယ်ရှားရေး၊ ပြည်သူ့ဝန်ဆောင်မှုများတွင် လူမျိုးရေး ခွဲခြားဆက်ဆံမှုများကို ဖယ်ရှားရေး စတာတွေကို ဆောင်ရွက်ဖို့ လိုအပ်ပါတယ်။ လူမျိုးရေးခွဲခြားဆက်ဆံမှုကြောင့် လူမျိုးရေးဆိုင်ရာ ပဋိပက္ခတွေကနေ ပြည်တွင်းစစ်ကို ဖြစ်ပွားသွားစေတတ်ပြီး၊ ပြည်တွင်းစစ်ဟာ စီးပွားရေးဖွံ့ဖြိုးတိုးတက်မှုကို နှောင့်နှေးစေတဲ့ အတွက် တိုင်းပြည်တွင်းမှာ လူမျိုးရေး ခွဲခြားဆက်ဆံမှုတွေ မရှိအောင် ကြိုးပမ်းဖို့ အရေးကြီးပါတယ်။

(၂) Empowerment ဆိုင်ရာ မူဝါဒများ
ဒုတိယကဏ္ဍကတော့ empowerment ဖြစ်ပါတယ်။ လူမှုရေးအတားအဆီးများနဲ့ အင်စတီကျူးရှင်းဆိုင်ရာ အတားအဆီးများကြောင့် မူဝါဒချမှတ်ရေးဖြစ်စဉ် (policy making process) မှာ ဆင်းရဲနွမ်းပါးသူတွေကို ကိုယ်စားပြုမှု အားနည်းချက်တွေ ရှိတတ်ပါတယ်။ empowerment ဆိုတာမှာ  သတင်းအချက်အလက်များကို သိရှိရယူနိုင်ခြင်း (access to information)၊ အားလုံးပါဝင်ရေးနှင့် ပါဝင်ပတ်သက်မှု (inclusion and participation) ၊ တာဝန်ခံမှု (accountability) နဲ့ နယ်မြေဒေသအလိုက်  စွမ်းရည် (local organizational capacity) စတဲ့ အချက်အလက် လေးမျိုးပါဝင်ပါတယ်။ 

နိုင်ငံတော်ရဲ့ အင်စတီကျုးရှင်း အားလုံးဟာ ဆင်းရဲနွမ်းပါးသူများအပေါ် တာဝန်ခံမှု ရှိဖို့ လိုအပ်ပါတယ်။ တာဝန်ခံမှု ရှိဖို့အတွက် ဆင်းရဲနွမ်းပါးသူတွေမှာ သတင်းအချက်အလက်တွေကို သိရှိနားလည်ဖို့ လိုအပ်ပါတယ်။ ဒီလို နားလည်သိရှိမှလဲ မူဝါဒရေးရာ ချမှတ်အကောင်အထည်ဖော်မှုတွေမှာ တက်တက်ကြွကြွ  ပူးပေါင်းပါဝင်လာကြမှာ ဖြစ်ပါတယ်။ ဒီလို ပူးပေါင်း ပါဝင်လာကြခြင်းအားဖြင့် လူမှုအရင်းအနှီး (social capital) မြင့်တက်လာမှာ ဖြစ်ပါတယ်။ လူမှုအရင်းအနှီး မြင့်တက် လာတာနဲ့အမျှ လူမှုအင်စတီကျူးရှင်း အားကောင်းလာနိုင်ပါတယ်။ လူမှုအင်စတီကျူးရှင်း အားကောင်းမှုဟာ ဆင်းရဲ နွမ်းပါးမှု အစီအစဉ်ဒီဇိုင်းများနဲ့ အကောင်အထည်ဖော်ဆောင်မှုများ ပိုမိုထိရောက်မှု ရှိစေတဲ့အတွက် ဆင်းရဲနွမ်းပါးမှု လျှော့ချရေးကို အထောက်အကူပြုလာပါတယ်။

သတင်းအချက်အလက်များ ရယူနိုင်မှု မြင့်မားလာရေးအတွက် စာနယ်ဇင်းနဲ့ သတင်းမီဒီယာတွေရဲ့ အခန်းကဏ္ဍ တိုးမြင့်လာဖို့ လိုအပ်ပါတယ်။ သဘာဝဘေးအန္တရာယ်တွေ ကြုံတွေ့ချိန်မှာ လွတ်လပ်စွာ သတင်းစာထုတ်ဝေမှု အားကောင်းတဲ့ နိုင်ငံတွေက  ကယ်ဆယ်ရေး လုပ်ငန်းတွေဟာ ပိုပြီး ထိရောက်မှုရှိကြောင်း ပညာရှင်များက လေ့လာတွေ့ရှိ ခဲ့ကြပါတယ်။ ပူးပေါင်းဆောင်ရွက်မှု အားကောင်းလာစေဖို့အတွက် ဆုံးဖြတ်ချက်များ ချမှတ်မှုနဲ့ အကောင်အထည် ဖော်ဆောင်ချက်တွေကို စောင့်ကြည့်လေ့လာမှုတွေမှာ ပွင့်လင်းမြင်သာပြီး၊ ပူးပေါင်း ဆောင်ရွက်၍ ရသော democratic mechanisms တွေ ရှိဖို့ လိုအပ်ပါတယ်။ 

တာဝန်ခံမှု အားကောင်းလာစေဖို့အတွက် အစိုးရရဲ့ ဘတ်ဂျက်ခွဲဝေသုံးစွဲမှုဆိုင်ရာ သတင်းအချက်အလက် စာအုပ်များ ရိုက်နှိပ်ထုတ်ဝေဖြန့်ဖြူးခြင်း၊ ပြည်သူ့ရေးရာဌာနများရဲ့ လုပ်ငန်းဆောင်တာများကို လေ့လာအကဲဖြတ်နိုင်သော Institutional and Governance Reviews များ ထုတ်ဝေခြင်း၊ အစိုးရ၀န်ဆောင်မှုများရဲ့ အရည်အသွေးနဲ့ လုပ်ဆောင်ရည်ပေါ်မှာ ပြည်သူလူထုရဲ့ အတွေးအမြင်တွေကို ဖော်ပြပေးနိုင်တဲ့ Citizen Report Cards များ ဖြန့်ဖြူးခြင်း၊ ရင်းနှီးမြှုပ်နှံမှု လမ်းပြမြေပုံများ (Investment Roadmaps) များ ချမှတ်ရေးဆွဲခြင်း၊ focus groups နဲ့ အင်တာဗျူးများကို အသုံးပြုပြီး Participatory Poverty Assessments များ ပြုလုပ်ခြင်း စတာတွေနဲ့ ပတ်သက်တဲ့ မူဝါဒတွေ၊ စီမံချက်တွေကို အကောင် အထည်ဖော်လေ့ရှိကြပါတယ်။ ဖွဲ့စည်းတည်ထောင်မှုစွမ်းရည်တွေ မြင့်မားလာရေးအတွက် လူ့အဖွဲ့အစည်း ဖွံ့ဖြိုးတိုးတက်မှု အားကောင်းလာစေရေး၊ ကျားမတန်းတူညီမျှမှုရှိရေး၊ ဆင်းရဲနွမ်းပါးသူများရဲ့ လူမှုအရင်းအနှီး တိုးတက်လာစေရန် ကွန်ယက်များ ဖွဲ့စည်းရေး စတာတွေနဲ့ ပတ်သက်တဲ့ မူဝါဒတွေ၊ စီမံချက်တွေကို အကောင်အထည် ဖော်လေ့ရှိကြပါတယ်။

(၃) ၀င်ငွေလုံခြုံရေးဆိုင်ရာ မူဝါဒများ
တတိယကဏ္ဍကတော့ ၀င်ငွေလုံခြုံရေး (income security) ဖြစ်ပါတယ်။ ဆင်းရဲနွမ်းပါးသူများဟာ ကျန်းမာရေးချို့တဲ့မှုတွေနဲ့ income shocks တွေကြောင့် ပေါ်ထွက်လာတဲ့ risks တွေကို အခြားသူများထက် ပိုပြီး ခံစားကြရလေ့ရှိပါတယ်။ အိမ်ထောင်စုတွေဟာ သူတို့ရဲ့ risk exposures တွေကို ၀င်ငွေ ရရှိရာ အရင်းအမြစ်များအား ဖြန့်ကျက်ခြင်းနဲ့ အာမခံထားရှိခြင်းများနဲ့ ရင်ဆိုင်ဖြေရှင်းလေ့ရှိကြပါတယ်။ ဥပမာ- အချို့ မိသားစုတွေက အခြားမြို့များမှာ အလုပ်သွားလုပ်ပြီး အိမ်ကို ငွေပို့ခြင်း၊ ထွက်ကုန်များကို နောက်ထပ် ရာသီတခုအထိ သိုလှောင်ထားခြင်း၊ ရွှေငွေ လက်ဝတ်ရတနာများအဖြစ် စုဆောင်းထားခြင်း၊ အာမခံထားခြင်း စတာတွေ ဖြစ်ပါတယ်။ ဈေးကွက်ထဲမှာရှိတဲ့ အာမခံလုပ်ငန်းများ စနစ်တကျ ဖြစ်စေရေးအတွက် နိုင်ငံတော်အနေနဲ့ အာမခံလုပ်ငန်းများကို စနစ်တကျ ထိန်းချုပ်ရေးယန္တရားများ ထားရှိဖို့ လိုအပ်သလို၊  safety nets များလဲ ဖန်တီးပေးဖို့ လိုအပ်ပါတယ်။ ကျန်းမာရေး၊ သဘာဝပတ်ဝန်းကျင်၊ လုပ်သားဈေးကွက်နဲ့  macroeconomic policies တွေဟာ risk တွေကို လျှော့ချပေးနိုင်ပါတယ်။ 

economic crises တွေနဲ့ သဘာဝဘေးအန္တရာယ်တွေဟာ ဆင်းရဲနွမ်းပါးသူများကို ရေတိုမှာတင် ထိခိုက်စေတာ မဟုတ်ပါဘူး။ လူသားအရင်းအမြစ်နဲ့ သဘာဝအရင်းအမြစ်များ ရှားပါးပြုန်းတီးမှုတွေကြောင့် ဒီလို Large adverse shocks တွေဟာ ဆင်းရဲနွမ်းပါးသူတွေကို ဆင်းရဲနွမ်းပါးမှု သံသရာထဲမှာ ရေရှည်နစ်မွန်းစေတတ်ပါတယ်။ ဒါကြောင့် စီးပွားရေးအကျပ်အတည်းဆိုက်မှုတွေ မဖြစ်အောင် ကာကွယ်စောင့်ရှောက်ဖို့ အရေးကြီးပြီး၊ သဘာဝဘေးအန္တရာယ်တွေ ဖြစ်ပွားလာချိန်မှာလဲ လျင်မြန်စွာ တုန့်ပြန်နိုင်အောင် ကြိုးပမ်းဖို့ လိုအပ်ပါတယ်။ ဒီလို Large adverse shocks ကို ရင်ဆိုင်နိုင်ရေးအတွက် နိုင်ငံတော်အဆင့် စီမံချက်တွေ ချမှတ်ထားခြင်းအားဖြင့် ဆင်းရဲနွမ်းပါးသူများ ရင်ဆိုင်ရမယ့်  risks တွေကို လျှော့ချပေးနိုင်ပါတယ်။ 

ဒီစီမံချက်တွေမှာ မိုင်ခရိုအာမခံ အစီအစဉ်တွေ၊ အစားအစာ ဖြန့်ဝေရေးအစီအစဉ်တွေနဲ့ public works programs တွေကို လိုအပ်တဲ့ အခြား  risk management measures တွေနဲ့အတူ ထည့်သွင်းခြင်း၊ ဘဏ္ဍာရေးနှင့် သဘာဝ ဘေးအန္တရာယ်ဆိုင်ရာ  macro shocks များကို ကာကွယ်ရေး အစီအစဉ်များ ချမှတ်ခြင်၊ ပဋိပက္ခ များကို ငြိမ်းချမ်းစွာ ဖြေရှင်း၍ ပြည်တွင်းစစ် မဖြစ်ပွားအောင်ကာကွယ်ခြင်း၊ အရင်းအမြစ်များကို ထုတ်လုပ်ရေး လုပ်ငန်းဆောင်တာများမှာ အသုံးပြုခြင်း၊ ကူးစက်ရောဂါဆိုးများအား ကာကွယ်နှိမ်နင်းခြင်း စတာတွေ ပါဝင်ပါတယ်။  ဆင်းရဲနွမ်းပါးမှု လျှော့ချရေးအတွက် safety nets များ ရှိရေးက အရေးကြီးပါတယ်။ ဒီလို safety nets တွေထဲမှာ ကျန်းမာရေးအာမခံ၊ ပင်စင်လစာ၊ ဘိုးဘွားများအား စောင့်ရှောက်ခြင်း၊ အလုပ်လက်မဲ့အာမခံ၊ လူမှုဖူလုံရေး ထောက်ပံ့ကြေးနဲ့  အသေးစားငွေချေးစနစ် စတာတွေ ပါဝင်ပါတယ်။ ဒီ safety nets တွေဟာ အရေးပေါ် စားသုံးမှုကို အထောက်အကူပြုရုံမက ဆင်းရဲနွမ်းပါးသူတွေရဲ့  human, physical, and social assets တွေကိုပါ အကာအကွယ်ပေးပါတယ်။
မြို့ပြဆင်းရဲနွမ်းပါးမှု လျှော့ချရေး

ဖွံ့ဖြိုးဆဲနိုင်ငံများမှာ ကျေးလက်ဒေသကနေ မြို့ပြသို့ ပြောင်းရွှေ့အခြေချမှု (rural- urban migration) နှုန်းက တိုးတက်များပြားလာပါတယ်။ ဒီလို ပြောင်းရွှေ့အခြေချသူအများစုဟာ အလုပ်အကိုင်အခွင့်အလမ်းနဲ့ လူမှုဘ၀ တိုးတက်မှု အခွင့်အလမ်းအတွက် မြို့ပြကို ပြောင်းရွှေ့နေထိုင်ကြတာ ဖြစ်ပေမယ့် မြို့ပြရှင်သန်နေထိုင်မှု စရိတ်ကြီးမားခြင်း၊ လမ်းပန်းဆက်သွယ်ရေး ကုန်ကျစရိတ်ကြီးမားခြင်း၊ ကျန်းမာသန့်ရှင်းမှုမရှိသော ဆင်ခြေဖုံးများတွင် နေထိုင်ရခြင်း၊ ရောဂဘယ ကူးစက်ပြန့်ပွားခြင်း စတဲ့ အခြေအနေတွေကို ရင်ဆိုင်ရပြီး တိုးတက်တဲ့ လူမှုဘ၀ အခွင့်အလမ်းတွေကို ခံစားခွင့် မရကြပါဘူး။ မြို့ပြသို့ ပြောင်းရွှေ့အခြေချမှု ရာခိုင်နှုန်း မြင့်တက်လာတာနဲ့အမျှ လူဦးရေထူထပ်မှုရှိလာသလို၊ မြို့ပြဆင်းရဲနွမ်းပါးမှု (urban poverty) နှုန်းကလဲ တိုးမြင့်လာပါတယ်။

မြို့ပြဆင်းရဲနွမ်းပါးမှုမှာ သွင်ပြင်လက္ခဏာ (၅) ရပ် ရှိပါတယ်။ ပထမသွင်ပြင်လက္ခဏာကတော့ ၀င်ငွေမလောက်ငမှု ဖြစ်ပါတယ်။ မြို့ပြမှာ နေထိုင်တဲ့ ဆင်းရဲနွမ်းပါးသူတွေဟာ များသောအားဖြင့် အလုပ်တခုခု လုပ်နေသူများ ဖြစ်ပါတယ်။ ကျေးလက်ဒေသမှာ နေထိုင်သူများထက် ၀င်ငွေပိုများပေမယ့် မြို့ပြရဲ့ နေထိုင်မှုအသုံးစရိတ်ကြီးမားမှုကြောင့် ၀င်ငွေ မလောက်ငမှု နဲ့ ရင်ဆိုင်ကြရတတ်ပါတယ်။ စားဝတ်နေရေး အခြေခံလိုအပ်ချက်တွေ ပြည့်စုံဖို့အတွက် ၀င်ငွေလောက်ငမှု မရှိပဲ ကြုံရာကျပန်းအလုပ်များ လုပ်ကိုင်ရတတ်တာကြောင့် အလုပ်အကိုင်လုံခြုံရေး အခက်အခဲနဲ့လဲ ရင်ဆိုင်ရတတ်ပါတယ်။ 

ဒုတိယသွင်ပြင်လက္ခဏာကတော့ ငတ်မွတ်ခေါင်းမှု ဖြစ်ပါတယ်။ မြို့ပြဆင်းရဲနွမ်းပါးသူတွေဟာ အစားအစာတွေကို ၀ယ်ယူစားသုံးကြရတာ ဖြစ်ပါတယ်။ ကျေးလက်ဒေသမှာလို မြေပိုမြေလျှံ မရှိတဲ့အတွက် စိုက်ပျိုးရေးနဲ့ မွေးမြူရေးလုပ်ဖို့ ခဲယဉ်းတာကြောင့်၊ အစားအစာတွေကို ၀ယ်ယူစားသုံးကြရပါတယ်။ ဒီလို ၀ယ်ယူစားသုံးရတဲ့အခါမှာလဲ သယ်ယူ ပို့ဆောင်ရေးစရိတ်နဲ့ အဆင့်ဆင့် ဖြန့်ဖြူးစရိတ်တွေကြောင့် မြို့ပြမှာနေထိုင်သူတွေဟာ ကျေးလက်မှာနေထိုင်သူတွေထက် အစားအသောက် ကုန်ကျစရိတ် ပိုပြီး များပါတယ်။ မြို့ပြဆင်ခြေဖုံးရပ်ကွက်များနဲ့ ကျူးကျော်ရပ်ကွက်များမှာ နေထိုင်ရသူတွေဟာ သန့်ရှင်းတဲ့ရေနဲ့ ပတ်ဝန်းကျင် မရှိခြင်းကြောင့် ရောဂါဘယ ကူးစက်ခံရမှု အန္တရာယ်ကိုလဲ ရင်ဆိုင်ကြ ရပါတယ်။ infection-related အစာအာဟာရချို့တဲ့မှု ပြဿနာက မြို့ပြမှာ အဖြစ်များပါတယ်။

တတိယသွင်ပြင်လက္ခဏာကတော့ informal sector အလုပ်အကိုင်အခြေအနေ ဖြစ်ပါတယ်။ မြို့ပြမှာ အလုပ်လုပ်ကိုင်သူ အများစုဟာ နေ့စားလုပ်သားများ၊ ယာယီလုပ်သားများအဖြစ် လုပ်ကိုင်ကြရတာဖြစ်တဲ့အတွက် အလုပ်သမားအခွင့်အလမ်း၊ ဥပေဒေအကာအကွယ်များ ဆုံးရှုံးကြရပြီး၊ အလုပ်အကိုင် မလုံခြုံမှု (job insecurity) ဆိုင်ရာ စိတ်ဖိစီးမှုတွေကိုလဲ ခံစားကြရပါတယ်။ 

စတုတ္ထသွင်ပြင်လက္ခဏာကတော့ informal settlements ဖြစ်ပါတယ်။ အလုပ်အကိုင် အခွင့်အလမ်းကြောင့် အလုပ်နဲ့ နီးစပ်ရာနေရာတွေမှာ အခြေချနေထိုင်မှုတွေ ရှိလာပါတယ်။ ဒီလို အခြေချနေထိုင်မှုတဲ့အခါမှာ မြေယာပိုင်ဆိုင်မှု၊ ငှားရမ်းစရိတ် ကြီးမားမှု အခက်အခဲတွေကြောင့် မီးရထားလမ်းဘေး၊ မြစ်ကမ်းဘေး၊ တံတားများနဲ့ အမှိုက်ပုံများအနီးမှာ ကျူးကျော်နေထိုင် အခြေချမှုတွေ ဖြစ်ပွားလာတတ်ပါတယ်။ 

ပဥ္ဒမသွင်ပြင်လက္ခဏာကတော့ ၀န်ဆောင်မှုများကို ခံစားခွင့် မရခြင်းပဲ ဖြစ်ပါတယ်။ ကျူးကျော်ရပ်ကွက်များနဲ့ အခြား informal settlements တွေမှာ အစိုးရတွေရဲ့ အခြေခံလူနေမှုအဆောက်အအုံ ၀န်ဆောင်မှု အားနည်းချက်တွေ ရှိတတ်ပါတယ်။ ရေရရှိရေးအတွက် ရပ်ကွက်ထဲက public tap တွေမှာ နာရီပေါင်းများစွာ တန်းစီစောင့်ဆိုင်းရမှုတွေ ရှိတတ်သလို၊ လျှပ်စစ်မီးသုံးစွဲနိုင်မှုလဲ မရှိကြပါဘူး။ အညစ်အကြေးစွန့်ပစ်မှု ပြဿနာတွေလဲ ရှိပါတယ်။ 
တိုင်းပြည်တပြည်ရဲ့  ဖွံ့ဖြိုးတိုးတက်မှုမှာ မြို့ပြဖွံ့ဖြိုးတိုးတက်ရေး (urban development) က အရေးကြီးပါတယ်။ ဒီလို မြို့ပြဖွံ့ဖြိုးတိုးတက်ရေးအတွက် မြို့ပြဆင်းရဲနွမ်းပါးမှု (urban poverty) လျှော့ချနိုင်ရေးကို ကြိုးပမ်းဆောင်ရွက်ဖို့ လိုအပ်ပါတယ်။ ဒီလိုဆောင်ရွက်ရာမှာ အရပ်ဘက်လူ့အဖွဲ့အစည်းများ၊ မြို့ပြဆင်းရဲနွမ်းပါးသူများဘက်မှ citizen driven actions များ လုပ်ဆောင်ဖို့လိုအပ်သလို၊ နိုင်ငံတော်ဘက်ကလဲ မြို့ပြဆင်းရဲနွမ်းပါးမှုလျှော့ချရေး မူဝါဒများ ထိထိ ရောက်ရောက် ချမှတ်ဆောင်ရွက်ရမှာ ဖြစ်ပါတယ်။

(၁) တနိုင်တပိုင် စီးပွားရေးလုပ်ငန်းငယ်များ ပေါ်ပေါက်လာစေရန် အားပေးကူညီမှု

မြို့ပြမှာ တနိုင်တပိုင် စီးပွားရေး လုပ်ငန်းငယ်များ ပေါ်ပေါက်လာခြင်းဖြင့် အလုပ်အကိုင်အခွင့်အလမ်းများ ပေါ်ထွက်ခြင်း၊အလုပ်လက်မဲ့နှုန်းလျော့နည်းခြင်း စတဲ့ အကျိုးကျေးဇူးတွေ ရှိလာစေနိုင်ပါတယ်။ အချို့လူတွေဟာ အရောင်းအ၀ယ် လုပ်ငန်းများအတွက် အတွေးအမြင်ရှိပေမယ့် စတင်ရန် ငွေအရင်းအနှီး မရှိတဲ့ အခက်အခဲကို ကြုံကြရတာကြောင့် အလုပ်လက်မဲ့ ဖြစ်နေကြတာ ဖြစ်ပါတယ်။ ဒီလိုအခြေအနေတွေကို ဖြေရှင်းနိုင်ရေးအတွက် အစိုးရနဲ့ အရပ်ဘက်အဖွဲ့အစည်းများက အသေးစားငွေချေးပေးတဲ့ အင်စတီကျူးရှင်းများ (Micro Finance Institutions) တည်ထောင် ခြင်းဖြင့် အားပေးကူညီနိုင်ပါတယ်။

(၂) အလုပ်အကိုင်အခွင့်အလမ်းများ တိုးတက်လာစေရန် ဆောင်ရွက်မှု

မြို့ပြဆင်းရဲနွမ်းပါးသူများရဲ့ အလုပ်အကိုင်အခွင့်အလမ်းများ တိုးတက်လာစေရေးအတွက် အခွန်နှုန်းထားများလျှော့ချခြင်း၊ အလုပ်အကိုင်တိုးချဲ့မှုကို ခက်ခဲကြန့်ကြာစေသော နည်းဥပဒေများအား ရုတ်သိမ်းခြင်း၊ အမျိုးသမီးများ လုပ်ငန်းခွင် ၀င်နိုင်ရေးအတွက် ကလေးသူငယ်စောင့်ရှောက်ရေးစင်တာများ ဖွင့်လှစ်ခြင်း၊ လုပ်ငန်းခွင်သင်တန်းများပေးခြင်း၊ အလုပ်အကိုင်အခွင့်အလမ်းများ တိုးတက်စေနိုင်သော စီးပွားရေးကဏ္ဍများ ဖွံ့ဖြိုးတိုးတက်လာစေရန် အားပေးကူညီခြင်း စတဲ့ မူဝါဒများကို ချမှတ်ဆောင်ရွက်နိုင်ပါတယ်။

(၃) မြို့ပြစိုက်ပျိုးရေး (urban agriculture) ကဏ္ဍ ဖန်တီးဖော်ဆောင်မှု

မြေပိုမြေလျှံအနည်းငယ်ရှိသူများအနေနဲ့ တနိုင်တပိုင်စိုက်ပျိုးခြင်းဖြင့်ဖြစ်စေ၊ အခြားစိုက်ပျိုးနိုင်သူများအား မြေပိုငှားရမ်း အသုံးပြုစေခြင်းဖြင့် ဖြစ်စေ မြို့ပြစိုက်ပျိုးရေးကဏ္ဍတွေကို ဖန်တီးဖော်ဆောင်နိုင်ပါတယ်။ နိုင်ငံတော်ပိုင် အသုံးပြုဖော်ဆောင်ထားခြင်း မရှိသော မြေပိုမြေလျှံများကို စိုက်ပျိုးရေးကဏ္ဍအတွက် ဆင်းရဲနွမ်းပါးသူများကို ငှားရမ်းအသုံးပြုစေခြင်းဖြင့်လဲ မြို့ပြစိုက်ပျိုးရေးကဏ္ဍ တိုးတက်လာအောင် အားပေးကူညီမှုတွေ ပြုလုပ်နိုင်ပါတယ်။ ဆင်းရဲနွမ်းပါးတဲ့ မြို့ပြစိုက်ပျိုးရေးသမားများအတွက် လိုအပ်သောနည်းပညာများ ပံ့ပိုးပေးခြင်း၊ အကြွေးရယူသုံးစွဲနိုင်ခွင့် အခွင့်အလမ်းများ တိုးမြှင့်ပေးခြင်း၊ အခြေခံအဆောက်အအုံဆိုင်ရာ ၀န်ဆောင်မှုများပေးခြင်း စတဲ့ မူဝါဒများကို ချမှတ်အကောင်အထည်ဖော်နိုင်ပါတယ်။

(၄) အိမ်တွင်းမှုလုပ်ငန်းများ တိုးတက်လာစေရန် အားပေးကူညီခြင်း

ဆင်းရဲနွမ်းပါးသူတွေအနေနဲ့ မုန့်လုပ်ခြင်း၊ စက်ချုပ်လုပ်ငန်း၊ ဇာထိုးပန်းထိုးလုပ်ငန်း စတဲ့ တနိုင်တပိုင် အိမ်တွင်းမှု လုပ်ငန်းတွေကို ဆိုင်ခန်းငှားရမ်းပြီး လုပ်ဆောင်နိုင်ဖို့ မလွယ်ကူပါဘူး။ ဒါကြောင့် မိမိအိမ်မှာနေပြီး အလုပ်လုပ်လို့ရတဲ့ အိမ်တွင်းမှုလုပ်ငန်းများ တိုးတက်လာစေရန် အားပေးကူညီဖို့လိုပါတယ်။ ဒီလိုအိမ်တွင်းမှုလုပ်ငန်းများကို အားပေး ကူညီရေးအတွက် အခြေခံအဆောက်အအုံ (လျှပ်စီးမီး၊ သန့်ရှင်းသောရေ၊ ဆက်သွယ်ရေး စသည်) ဆိုင်ရာ ၀န်ဆောင်မှုများ တိုးတက်ကောင်းမွန်ခြင်း၊ အသေးစားငွေချေးလုပ်ငန်းများ ဖော်ဆောင်ပေးခြင်း၊ အိမ်တွင်းမှု သင်တန်းများပေးခြင်း၊ အခြေခံကျန်းမာရေးစောင့်ရှောက်မှုဆိုင်ရာ ၀န်ဆောင်မှုပေးခြင်း၊ ဈေးကွက်များဖော်ဆောင်ပေးခြင်း၊ လုပ်ငန်းတည်ထောင်မှု ဆိုင်ရာ အကြံဥာဏ်များပေးခြင်း စတဲ့ မူဝါဒတွေကို ချမှတ်အကောင်အထည်ဖော်နိုင်ပါတယ်။

(၅) လူမှုထောက်ကူအခွင့်အလမ်းများ ပံ့ပိုးပေးခြင်း

မြို့ပြဆင်းရဲနွမ်းပါးသူများဟာ များသောအားဖြင့် ပုံမှန်လုပ်ခလစာတွေအပေါ်မှာ မှီပြီး ရပ်တည်နေသူများ မဟုတ်ကြပါဘူး။ ကြုံရာကျပန်းအလုပ်တွေ လုပ်ကိုင်နေကြရသူများ ဖြစ်ပါတယ်။ ဒါကြောင့် အစာအာဟာရ ပြည့်စုံလောက်ငရေးအတွက် ငွေကြေး (သို့မဟုတ်) အစားအစာ ပေးဝေခြင်း စတာတွေနဲ့ ကူညီဖြည့်ဆည်းပေးမှုတွေ ပြုလုပ်နိုင်ပါတယ်။ အစိုးရအနေနဲ့ safety-net intervention policies များ ချမှတ်ဆောင်ရွက်နိုင်သလို၊ အန်ဂျီအို လူမှုရေးအဖွဲ့အစည်းများ လွတ်လပ်စွာ ဖွဲ့စည်းခွင့်ပေးခြင်း၊ နိုင်ငံတကာအဖွဲ့အစည်းများသို့ အကူအညီတောင်းခံခြင်း ဆိုင်ရာ မူဝါဒတွေကို ချမှတ် ဆောင်ရွက်နိုင်ပါတယ်။

(၆) မြို့သစ်များ ဖော်ဆောင်ပေးခြင်း

ကျူးကျော်ရပ်ကွက်များ၊ ရထားလမ်း၊ ကားလမ်း၊ မြစ်ကမ်းဘေးမှာ နေထိုင်နေရသူများအတွက် မြို့သစ်များ ဖော်ဆောင်ပေးပြီး၊ ပြောင်းရွှေ့နေရာချထားပေးခြင်း၊ သန့်ရှင်းသောရေရရှိရေး ဆောင်ရွက်ပေးခြင်း၊ မြို့သစ်များ အနီးတွင် စက်မှုဇုံများ တည်ထောင်၍ အလုပ်အကိုင်အခွင့်အလမ်းများ ဖန်တီးပေးခြင်း၊ ကျောင်းများနှင့် ဆေးရုံများ ဆောက်လုပ်ပေးခြင်း စတွာေကို ပြုလုပ်နိုင်ပါတယ်။

(၇) ကောင်းမွန်သော မြို့ပြအုပ်ချုပ်ရေး (good urban governance)

ကောင်းမွန်သော မြို့ပြအုပ်ချုပ်ရေး ဖော်ဆောင်နိုင်ဖို့အတွက် တာဝန်ခံမှု၊ တာဝန်ယူမှု၊ အများပြည်သူ ပူးပေါင်းပါဝင်မှု၊ စွမ်းရည်တိုးတက်မြင့်မားမှု၊ လာဘ်စားမှုများကို တိုက်ဖျက်နှိမ်နင်းရေး စတဲ့ကဏ္ဍတွေမှာ သင့်လျော်တဲ့ မူဝါဒတွေ ချမှတ်နိုင်ဖို့ လိုအပ်ပါတယ်။ ရပ်ကွက်အုပ်ချုပ်ရေးတာဝန်ရှိသူများနဲ့ ရပ်ရွာဖွံ့ဖြိုးရေးဆောင်ရွက်နေသော အရပ်ဘက်လူ့အဖွဲ့များမှ တာဝန်ရှိသူများရဲ့ စွမ်းရည်မြင့်မားမှုကလဲ အရေးပါတဲ့အတွက် စာတွေ့၊ လက်တွေ့သင်တန်းများ ပေးခြင်းကို ပြုလုပ်နိုင်ပါတယ်။ နိုင်ငံတကာ အဆင့်မီ စီမံခန့်ခွဲရေးနှင့် အုပ်ချုပ်ရေး ပညာများကို ဖြန့်ဖြူးပေးဖို့ လိုအပ်ပါတယ်။

(၈) လူသားလုံခြုံရေး (Human Security) ရှိလာစေရန် ကာကွယ်စောင့်ရှောက်ခြင်း

မြို့ပြဆင်းရဲနွမ်းပါးမှုနဲ့ ရာဇ၀တ်မှု ထူပြောခြင်းတို့အကြားမှာ ထင်သာမြင်သာတဲ့ ဆက်စပ်မှုတွေ ရှိပါတယ်။ ရာဇ၀တ်မှုများကို တားဆီးကာကွယ်နှိမ်နင်းခြင်း၊ လူသားလုံခြုံရေးရှိလာစေရန် ပြည်သူအများအား ကာကွယ် စောင့်ရှောက်ခြင်း၊ ဥပဒေအခွင့်အလမ်းများ ခံစားခွင့်ရှိစေခြင်း၊ ဥပဒေဘက်တော်သားများအား လူထုမှ ယုံကြည်မှု တိုးပွားလာစေခြင်းဆိုင်ရာ မူဝါဒများကို ချမှတ်အကောင်အထည်ဖော်နိုင်ပါတယ်။
ကျေးလက်ဒေသ ဆင်းရဲနွမ်းပါးမှုလျှော့ချရေး
ကျေးလက်ဒေသမှာ နေထိုင်ကြတဲ့ ဆင်းရဲနွမ်းပါးသူတွေရဲ့ ၀င်ငွေ၊ အလုပ်အကိုင်၊ အသုံးစရိတ်တွေအားလုံးဟာ စိုက်ပျိုးမွေးမြူရေး၊ တံငါနဲ့ ကျေးလက်အခြေပြု စက်မှုလုပ်ငန်း၊ ၀န်ဆောင်မှု စတာတွေအပေါ်မှာ တည်မှီနေပြီး၊ အများစုကတော့ စိုက်ပျိုးရေးကဏ္ဍမှာ ဖြစ်ပါတယ်။ ဒီလိုစိုက်ပျိုးရေးကဏ္ဍမှာ တည်မှီနေတဲ့အတွက် စိုက်ပျိုးရေးကဏ္ဍရဲ့ ကြိုတင်မမြင်နိုင်သော အခက်အခဲတွေဖြစ်တဲ့ ရာသီဥတုဖောက်ပြန်မှု၊ မိုးခေါင်ရေရှားမှု၊ လေမုန်တိုင်းကျမှု၊ ရေကြီးမှု စတာတွေ ဖြစ်ပွားပြီး၊ လယ်ယာမြေတွေ ပျက်စီးသွားတဲ့ အခြေအနေတွေ ဖြစ်ပွားလာတဲ့အခါ ဒေသခံပြည်သူတွေရဲ့ စားဝတ်နေရေးကို ထိခိုက်လာတတ်ပါတယ်။

ကျေးလက်ဒေသရဲ့ သွင်ပြင်လက္ခဏာတရပ်က  လူဦးရေထူထပ်မှု (population density) လျော့နည်းခြင်း ဖြစ်ပါတယ်။ ဒီလို လျော့နည်းမှုတွေဟာ အခြေခံအဆောက်အအုံ (basic infrastructure)၊ ၀န်ဆောင်မှု အားနည်းချက် စတာတွေနဲ့ တိုက်ရိုက်ဆက်စပ်မှု ရှိတာကြောင့် စီးပွားရေးဖွံ့ဖြိုးတိုးတက်မှု အခွင့်အလမ်းတွေအတွက် အရံအတား ဖြစ်လာစေပါတယ်။ ကျေးလက်ဒေသထုတ်ကုန်တွေကို မြို့ပြကို တင်ပို့တဲ့အခါ သယ်ယူပို့ဆောင်ရေး ကုန်ကျစရိတ် ကြီးမားတာကြောင့် ဈေးကွက်ယှဉ်ပြိုင်နိုင်မှု (market competitiveness) ကျဆင်းလာပါတယ်။ ဒါကြောင့် ကျေးလက်နေပြည်သူတွေရဲ့ assets accumulation နဲ့ income volatility management ကို ထိခိုက်စေပါတယ်။ 

ကျေးလက်ဒေသ ဆင်းရဲနွမ်းပါးမှုမှာ ဆင်းရဲနွမ်းပါးမှု သဏ္ဍာန်တွေကလဲ ကွဲပြားခြားနားမှုတွေ ရှိပါတယ်။ မြို့ကြီးများနဲ့ နီးစပ်တဲ့ ကျေးလက်ဒေသ (Peri-urban areas) တွေမှာ ဈေးကွက်များသို့ ၀င်ရောက်နိုင်မှု အခွင့်အလမ်း များပြားခြင်း၊ အခြေခံအဆောက်အအုံနှင့် ၀န်ဆောင်မှုများရှိခြင်း စတာတွေကြောင့်၊ ဝေးလံခေါင်ဖျား ကျေးလက်ဒေသတွေမှာ ဖြစ်ပွား တတ်တဲ့ ဆင်းရဲနွမ်းပါးမှုသဏ္ဍာန်တွေနဲ့ ကွဲပြားခြားနားပါတယ်။ စစ်မက်ဖြစ်ပွားရာဒေသမှာ နေထိုင်ကြတဲ့ ကျေးလက် ပြည်သူတွေရဲ့ ဆင်းရဲနွမ်းပါးမှုကလဲ အခြားဒေသတွေထက် ပိုပြီး ဆိုးရွားမှု ရှိနိုင်ပါတယ်။

ကျေးလက်ဒေသ ဆင်းရဲနွမ်းပါးမှုကို ပိုမိုးဆိုးရွားစေတဲ့ အရာတွေကတော့ ဓနရှင်မြေပိုင်ရှင်တွေရဲ့ ခေါင်းပုံဖြတ်မှု၊ အစိုးရရဲ့ လယ်ယာမြေမူဝါဒဆိုင်ရာ အားနည်းချက်များ၊ လယ်ခွန်၊ ယာခွန် ကောက်ခံမှုများ၊ လယ်ယာမြေများကို မတရားရား သိမ်းယူမှု၊ လယ်ယာထုတ်ကုန်များကို လက်ဝါးကြီးအုပ်မှု စတာတွေ ဖြစ်ပါတယ်။ အာရှနိုင်ငံတွေမှာ ဖြစ်ပွားလေ့ရှိတဲ့ rural dualism ပြဿနာကြောင့် ကျေးလက်နေပြည်သူ အများအပြား အတိဒုက္ခရောက်ခဲ့ကြရပါတယ်။ ကျေးလက်ဒေသတွေမှာ လယ်သမား၊ ယာသမားတွေနဲ့ subsistence farming system အပြင်  မြေပိုင်ရှင်ကြီးတွေနဲ့ commercial production system တွေကပါ အတူတကွ ယှဉ်တွဲတည်ရှိနေပါတယ်။ အကျိုးဆက်ကတော့ ဆင်းရဲနွမ်းပါးတဲ့ လယ်သမား၊ ယာသမားတွေဟာ အရင်းရှင်၊ မြေရှင်တွေ၊ ငွေတိုး ချေးစားသူတွေရဲ့သွေးစုပ်ခြယ်လှယ် အနိုင်ကျင့် ဗိုလ်ကျမှုတွေကို ခါးစည်းခံရကြရတာပဲ ဖြစ်ပါတယ်။
ကျေးလက်ဒေသ ဆင်းရဲနွမ်းပါးမှုလျှော့ချရေး မူဝါဒများစွာ ရှိပါတယ်။

(၁) စိုက်ပျိုးရေးကဏ္ဍဖွံ့ဖြိုးတိုးတက်မှု

စိုက်ပျိုးရေးကဏ္ဍ ဖွံ့ဖြိုးတိုးတက်မှုရှိခြင်းအားဖြင့် စိုက်ပျိုးရေးမဟုတ်သော အခြားကဏ္ဍများရဲ့ တိုးတက်ရေးကို stimulate လုပ်ပြီး အလုပ်အကိုင်အခွင့်အလမ်းတွေကို ဖန်တီးပေးနိုင်ပါတယ်။ စိုက်ပျိုးရေးကို အခြေခံတဲ့ agroindustries တွေကနေ အလုပ်အကိုင် အခွင့်အလမ်းများ ဖန်တီးပေးခြင်း၊ အစားအစာ ဈေးနှုန်းများ ကျဆင်းစေခြင်း၊ ကျေးလက်မှ မြို့ပြသို့ ပြောင်းရွှေ့အခြေချနေထိုင်မှုနှုန်းကို လျှော့ချပေးခြင်း စတာတွေကြောင့် မြို့ပြဆင်းရဲနွမ်းပါးမှုကိုပါ လျှော့ချပေးနိုင်ပါတယ်။

စိုက်ပျိုးရေးကဏ္ဍ ဖွံ့ဖြိုးတိုးတက်မှုကြောင့် ကျေးလက်ဒေသ ဆင်းရဲနွမ်းပါးမှုကို လျှော့ချပေးနိုင်ပေမယ့်၊ ထိရောက်စွာ လျှော့ချပေးနိုင်ရေးအတွက် အခြေအနေအချို့ကို ဖန်တီးပေးဖို့ လိုအပ်ပါတယ်။ သဘာဝအရင်းအမြစ်များ ပိုင်ဆိုင်မှုကို အာရုံစိုက်ခြင်းအားဖြင့် မြေယာဈေးကွက် (land markets) နဲ့ အရင်းအနှီးဈေးကွက် (Capital markets) တွေကို ထိခိုက်စေခြင်း မရှိရပါဘူး။ အရင်းအနှီးဈေးကွက်ကို ဖိနှိပ်မှုတွေ လုပ်လာတဲ့အခါ ဈေးကွက်ကို ထိခိုက်ပြီး ဖွံ့ဖြိုး တိုးတက်ရေးကို နှောင့်နှေးစေတတ်ပါတယ်။ 

ဈေးနှုန်း၊ အခွန်ကောက်ခံမှုနဲ့ ငွေလဲလှယ်နှုန်းဆိုင်ရာ မူဝါဒတွေကို စိုက်ပျိုးရေးကဏ္ဍတွေကို penalize လုပ်ခြင်း မရှိရပါဘူး။ ကျေးလက်ဒေသရဲ့ အခြေခံကျန်းမာရေးစောင့်ရှောက်မှုနဲ့ ပညာရေးဝန်ဆောင်မှုတွေကို တိုးမြှင့်ပေးဖို့နဲ့ ကျေးလက်ဒေသရဲ့ အခြေခံအဆောက်အအုံ ဖွံ့ဖြိုးတိုးတက်ရေးအတွက် တနိုင်ငံလုံးအနှံ့ ဆောင်ရွက်ပေးဖို့ လိုအပ်ပါတယ်။ ဆင်းရဲ နွမ်းပါးသူတွေအတွက် safety nets တွေနဲ့ လူမှုထောက်ကူပြု အစီအစဉ်တွေကိုလဲ ဖန်တီးပေးရမှာ ဖြစ်ပါတယ်။

စိုက်ပျိုးရေးကဏ္ဍ ဖွံ့ဖြိုးတိုးတက်မှုအတွက် မူဝါဒတွေ ချမှတ်ရာမှာ ဈေးကွက်နဲ့ အခြေခံအဆောက်အအုံ ဆိုင်ရာ အချက်အလက်တွေကို ပဏာမထည့်သွင်းစဉ်းစားဖို့ လိုအပ်ပါတယ်။ ကျေးလက်ဒေသ ဆင်းရဲနွမ်းပါးသူတွေနဲ့ သက်ဆိုင်တဲ့ ဈေးကွက်တွေမှာ ထုတ်ကုန် (products), inputs နဲ့ ဘဏ္ဍာရေးဆိုပြီး ဈေးကွက် (၃) မျိုး ပါဝင်ပါတယ်။  အခြေခံ အဆောက်အအုံ ဆိုရာမှာ စီးပွားရေးအဆောက်အအုံ (လမ်းပန်းဆက်သွယ်ရေး၊ စိုက်ပျိုးရေးနည်းပညာများ ပံ့ပိုးပေးရေး) နဲ့ လူမှုရေးအဆောက်အအုံ (ကျန်းမာရေး၊ ပညာရေး၊ ရေအလုံအလောက် ရရှိရေး) စတာတွေ ပါဝင်ပါတယ်။ 

ဒီအချက်အလက်တွေအပြင် ကျေးလက်ဒေသ ဆင်းရဲနွမ်းပါးသူတွေကို မိမိပိုင်လယ်ယာမြေအနည်းငယ်ကို ထွန်ယက် စိုက်ပျိုးသူများ၊ အခြားသူများ ပိုင်ဆိုင်သော လယ်ယာမြေများကို ငှားရမ်းပြီး ထွန်ယက်စိုက်ပျိုးသူများ၊ farm sector နှင့် non-farm sectors များတွင် အလုပ်လုပ်ကိုင်နေရသော မြေယာမဲ့အလုပ်သမားများ နဲ့ အမျိုးသမီးများ စတဲ့  အုပ်စုကြီး လေးမျိုး ခွဲခြားပြီး၊ အုပ်စုတခုချင်းစီအလိုက် သင့်လျော်မယ့် မူဝါဒတွေကို ထည့်သွင်းစဉ်းစားရမှာ ဖြစ်ပါတယ်။ 

(၂) Land Inequality လျှော့ချခြင်း

မြေယာမဲ့ခြင်းနဲ့ လယ်ယာမြေအလုံအလောက်မရှိခြင်းတို့ဟာ ကျေးလက်ဒေသ ဆင်းရဲနွမ်းပါးကို ဖြစ်ပွားစေတဲ့ အဓိက အကြောင်းရင်းတခုဖြစ်ပါတယ်။ လယ်ယာမြေ အရည်အသွေး၊ အကြွေးရယူနိုင်မှုနှင့် ဈေးကွက်အခွင့်အလမ်းများ နည်းပါးခြင်း၊ ပြည်သူ့ရေးရာဝန်ဆောင်မှု အားနည်းခြင်း စတာတွေလဲ ပါဝင်ပေမယ့် land inequality ကတော့ predominant feature ဖြစ်ပါတယ်။ land inequality လျှော့ချခြင်း၊ မြေယာအခွင့်အရေးများကို ကာကွယ်စောင့်ရှောက်ခြင်း၊ share-cropping tenancy contracts တွေကို စနစ်တကျ စီမံဆောင်ရွက်ခြင်း စတာတွေ ရှိမှသာ  ကျေးလက်ဒေသ ဆင်းရဲနွမ်းပါးမှု လျှော့ချရေးကို အထောက်အကူ ဖြစ်စေနိုင်ပါတယ်။

(၃) Microfinance (အသေးစားငွေချေး) စနစ် ကျင့်သုံးခြင်း

ဖွံ့ဖြိုးဆဲနိုင်ငံတွေမှာ ကျေးလက်ဒေသ ဆင်းရဲနွမ်းပါးသူ အများစုဟာ စိုက်ပျိုးရေးကဏ္ဍရဲ့ အလုပ်အကိုင်တွေပေါ်မှာပဲ မှီခိုနေကြရပါတယ်။ အိမ်ထောင်စုဝင်ငွေ နည်းပါးပြီး၊ ၀င်ငွေရဖို့ ရိတ်သိမ်းချိန်ကို စောင့်ဆိုင်းရတာတွေ ရှိပါတယ်။ ဒီလိုအချိန်မှာ ဓနရှင်၊ မြေရှင်၊ ကုန်သည်ပွဲစားတွေဆီက အကြွေးရယူသုံးစွဲရပြီး၊ ၀င်ငွေ ရလာချိန်မှာ အကြွေးတွေကို ပြန်ဆပ်ရတာကြောင့် ကြွေးယူသံသရာထဲကနေ ရုန်းမထွက်နိုင်ပဲ ဖြစ်တတ်ပါတယ်။ ဒါကို ဓနရှင်၊ မြေရှင်တွေက အခွင့်ကောင်းယူပြီး အဆမတန် များပြားလှတဲ့ အတိုးနှုန်းတွေနဲ့ သွေးစုပ်ချယ်လှယ်ကြတာကြောင့် လယ်သမား၊ ယာသမားတွေဟာ  နင်းပြားဘ၀ကို ကျရောက် ကြရပြန်ပါတယ်။ ဒီလို ဂုပ်သွေးစုပ်နေသူတွေ လျော့နည်းစေရေးအတွက် ကျေးလက်ဒေသမှာ Micro Finance Institutions (MFI) တွေ ပေါ်ထွက်လာဖို့ လိုအပ်ပါတယ်။ အသေးစားငွေချေးစနစ်ကို လူ့အဖွဲ့အစည်းအခြေပြု အစီအစဉ်တွေနဲ့ အကောင်အထည်ဖော်ဆောင်ခြင်းအားဖြင့် target groups တွေကို ထိထိရောက်ရောက် အကူအညီပေးနိုင်ပါတယ်။

(၄) အခြေခံအဆောက်အအုံ (Infrastructure) ဖွံ့ဖြိုးတိုးတက်မှု

ကျေးလက်ဒေသရဲ့ အခြေခံစီးပွားရေးအဆောက်အအုံနဲ့ လူမှုရေးအဆောက်အအုံတွေမှာ ရင်းနှီးမြှုပ်နှံမှု ပြုခြင်းဟာ ကောင်းမွန်တဲ့ အကျိုးသက်ရောက်မှုတွေကို ရေရှည်မှာ ဖြစ်ထွန်းလာစေနိုင်ပါတယ်။ ဒီလို အခြေခံ အဆောက်အအုံ ဖွံ့ဖြိုးတိုးတက်လာရေးမှာ အစိုးရတွေရဲ့ အခန်းကဏ္ဍက အရေးကြီးသလို၊ လူမှုရေး အခြေခံ အဆောက်အအုံ ဖွံ့ဖြိုးတိုးတက်ရေးအတွက် အရပ်ဘက်လူ့အဖွဲ့အစည်း အားကောင်းဖို့ လိုအပ်ပါတယ်။ 

စာတတ်မြောက်နှုန်း မြင့်မားရေး၊ မူလတန်းကျောင်းများ ကျေးရွာအနှံ့ ပေါ်ထွက်လာရေး၊ အလယ်တန်းနှင့် အထက်တန်းကျောင်းများသို့ တက်ရောက်နိုင်ရန် လမ်းပန်းဆက်သွယ်ရေး ကူညီစောင့်ရှောက်မှုများ (ဥပမာ- အခမဲ့ကျောင်းကားများ ထားရှိရေး၊ ခရီးသည်တင်ကားများအား အခမဲ့ စီးနင်းခွင့် ရရှိရေး စသည်)၊ ကျေးလက်ဒေသ ဆရာ၊ ဆရာမများ အတွက် လစာနှင့် ခံစားခွင့်များ တိုးမြှင့်ပေးခြင်းဖြင့် ဆရာ၊ ဆရာမ ရှားပါးမှု ပြဿနာများအား ဖြေရှင်းခြင်း၊ ကျေးလက်ဆေးပေးခန်းများ တိုးမြှင့်ဖွင့်လှစ်ရေး၊ ဒေသခံပြည်သူများအတွက် ပြည်သူ့ကျန်းမာရေး ပညာပေးလုပ်ငန်းများ အရှိန်မြှင့်လုပ်ဆောင်ရေး၊ ကျေးလက်ဒေသ ဆင်းရဲနွမ်းပါးမှု လျှော့ချရေးအစီအစဉ်များ ရေးဆွဲချမှတ်ရာတွင် သက်ဆိုင်ရာ ဒေသခံ ပြည်သူများ၏ အကြံဥာဏ်များအား တောင်းယူခြင်း စတာတွေဟာ ကျေးလက်ဒေသ အခြေခံအဆောက်အအုံ ဖွံ့ဖြိုးတိုးတက်ရေးကို ထောက်ကူပြုပါတယ်။

(၅) စိုက်ပျိုးရေးနည်းပညာများအား သုတေသနပြုခြင်းနှင့် ဖြန့်ဖြူးအသုံးပြုခြင်း

စိုက်ပျိုးရေး နည်းပညာ စတာမှာ အများအားဖြင့် မြေယာနှင့် ရေအရင်းအမြစ်၊ ဇီဝဓာတုနဲ့ စက်မှု ဆိုတဲ့ ကဏ္ဍသုံးခု ပါဝင်ပါတယ်။ မြေယာနှင့် ရေအရင်းအမြစ် ကဏ္ဍမှာတော့ မြေဆီလွှာပျက်သုဉ်းမှု လျော့နည်းရေး၊ တသီးစားမှသည် နှစ်သီးစား၊ သုံးသီးစား နိုင်ရေး၊ စိုက်ပျိုးရေ အလုံအလောက်ရရှိရေး စတာတွေ ပါဝင်ပါတယ်။ ဇီဝဓာတု ကဏ္ဍမှာတော့ ဓာတ်မြေသြဇာအသုံးပြုခြင်း၊ သီးနှံအမျိုးအစားသစ်များပေါ်ထွက်ရေး၊ ထုတ်ကုန်များ အရည်အသွေး မြင့်မားရေး စတာတွေ ပါဝင်ပါတယ်။ 

စက်မှုကဏ္ဍမှာတော့ လက်မှုလယ်ယာကနေ စက်မှုလယ်ယာကဏ္ဍသို့ တိုးမြှင့်ရေး စတာတွေ ပါဝင်ပါတယ်။ နည်းပညာသစ်များကို လုပ်ငန်းရှင်များ အကူအညီနဲ့ သုတေသန ပြုပြီးတဲ့အခါ အချို့သော လုပ်ငန်းရှင်များက နည်းပညာများကို တောင်သူလယ်သမားများကို ဖြန့်ဖြူးအသုံးချစေခြင်း မရှိပဲ၊ လက်ဝါးကြီးအုပ်ထားတာတွေလဲ ရှိတတ်ပါတယ်။ ဒီလို အခြေအနေတွေ ဖြစ်လာတဲ့အခါ အစိုးရက ၀င်ရောက်စွက်ဖက်မှုတွေ ပြုလုပ်ဖို့ လိုအပ်ပါတယ်။

(၆) အစားအစာ လုံခြုံရေး (Food Security)

အစားအစာ လုံခြုံရေးဟာ ၂၁ရာစု ကမ္ဘာရဲ့ အမျိုးသားလုံခြုံရေး မူဝါဒတွေမှာ ထည့်သွင်းစဉ်းစားလာရတဲ့ အချက်ဖြစ်ပါတယ်။ ဥစ္စာဖြို၊ စားဖိုက ဆိုတဲ့ မြန်မာစကားရှိပါတယ်။ စားဝတ်နေရေးမှာ အစားအစာဟာ အိမ်ထောင်စုဝင်ငွေရဲ့ အများဆုံး ပမာဏကို အမြဲတစေ ဖြိုယူနေတဲ့ အရာဖြစ်ပါတယ်။ ထုတ်လုပ်မှု၊ ကုန်ဈေးနှုန်း၊ လုပ်ခလက်စာ၊ အလုပ်အကိုင် အတက်အကျတွေ ဖြစ်ပွားလာတဲ့အခါမှာ ကျေးလက်ဒေသ ဆင်းရဲနွမ်းပါးသူတွေရဲ့ အစားအစာ လုံခြုံရေးကို ထိခိုက်လာစေပါတယ်။ အစာအဟာရ မပြည့်စုံမှုကြောင့် လူသားတွေရဲ့ စွမ်းရည်တွေကို ကျဆင်းစေပါတယ်။ လူသားတွေရဲ့ စွမ်းရည်တွေ ကျဆင်းလာတာနဲ့အမျှ ထုတ်လုပ်မှုကို ထိခိုက်စေနိုင်ပါတယ်။ အစားအစာ လုံခြုံမှု မရှိခြင်း (သို့မဟုတ်) လုံလောက်မျှတမှု မရှိခြင်းဟာ လူ့အဖွဲ့အစည်းအတွက် ဆိုးကျိုးတွေ ဖြစ်စေနိုင်တဲ့ negative externalities ပဲ ဖြစ်ပါတယ်။

ဒါကြောင့် အစားအစာ လုံခြုံရေး မရှိတဲ့အခါ အစားအစာ ကူညီထောက်ပံ့မှု (food subsidies) တွေ ပြုလုပ်ဖို့ လိုအပ်ပါတယ်။ အစားအစာ ကူညီထောက်ပံ့မှု လုပ်နိုင်တဲ့ သဏ္ဍာန်တွေကတော့ ရိက္ခာများ ထုတ်ပေးခြင်း၊ food stamps လို့ခေါ်တဲ့ လူတဦးချင်းစီအလိုက်၊ အိမ်ထောင်စုအလိုက် အစားအစာတွေ ၀ယ်ယူနိုင်တဲ့ ငွေကြေးပမာဏ တခုနှင့် ညီမျှသော အစားအစာ ၀ယ်ယူခွင့် လက်မှတ်များ ထုတ်ပေးခြင်း၊ ကျေးရွာအလိုက် supplementary feeding programs များ ဖော်ဆောင်ခြင်း စတာတွေ ဖြစ်ပါတယ်။ အချို့နိုင်ငံတွေမှာတော့ အိမ်ထောင်စု တခုချင်းစီရဲ့ ၀င်ငွေပေါ် မူတည်ပြီး ၀င်ငွေနည်းပါးသူများကို အစားအစာ ကူညီထောက်ပံ့ပေးမှုတွေ၊ အသက် ငါးနှစ်အောက် ကလေးသူငယ်များနဲ့ ကိုယ်ဝန်ဆောင်မိခင်များအတွက် ကူညီထောက်ပံ့ ပေးမှုတွေ၊ ဒေသတခုချင်းအလိုက် လိုအပ်ချက်ပေါ်မှာ မူတည်ပြီး ဖြည့်ဆည်းပေးမှုတွေ ပြုလုပ်ကြပါတယ်။

ဆင်းရဲနွမ်းပါးမှုလျှော့ချရေးဆိုင်ရာ မဟာဗျူဟာစာတမ်း

ဆင်းရဲနွမ်းပါးမှု လျှော့ချရေးအတွက် နိုင်ငံတော်အဆင့် မဟာဗျူဟာ စာတမ်းများ လိုအပ်ပါတယ်။ ဆင်းရဲနွမ်းပါးမှုလျှော့ချရေးဆိုင်ရာ စာတမ်းတွေ ပေါ်ထွက်လာရေးအတွက် အစိုးရက ဦးဆောင်ဦးရွက်ပြုရပြီး၊ အစိုးရဌာနဆိုင်ရာ တာဝန်ရှိသူများ (သို့မဟုတ်) အစိုးရအကြံပေးများက ရေးသားလေ့ရှိပါတယ်။ များသောအားဖြင့် စာတမ်း မူကြမ်း နှစ်စောင်၊ သုံးစောင် ပေါ်ထွက်လေ့ရှိပြီး၊ အများပြည်သူကြားကို ဖြန့်ဝေကြပါတယ်။ စာတမ်းနဲ့ ပတ်သက်ပြီး တိုးတက်မှု၊ ပြန်လည်ပြင်ဆင်မှုတွေကို နှစ်ပတ်လည် ညှိနှိုင်းဆွေးနွေးပွဲများမှာ ပြုလုပ်လေ့ရှိပါတယ်။
ဆင်းရဲနွမ်းပါးမှုလျှော့ချရေးဆိုင်ရာ မဟာဗျူဟာစာတမ်း ရေးဆွဲဖော်ဆောင်မှုတွေဟာ ongoing process အနေနဲ့ အဆင့်ဆင့် ပါဝင်နေပါတယ်။ မဟာဗျူဟာ ရေးဆွဲချမှတ်ခြင်း (Formulation)၊ အကောင်အထည်ဖော်ဆောင်ခြင်း (Implementation) နဲ့ စောင့်ကြည့်လေ့လာသုံးသပ်ခြင်း (Monitoring and Analysis) စသဖြင့် အဆင့် သုံးဆင့်ပါဝင်ပါတယ်။

စာတမ်းမူကြမ်းတွေကို သက်ဆိုင်ရာ တာဝန်ရှိသူတွေ၊ ပညာရှိသူတွေက ရေးသားပြီးတဲ့အခါ ပထမဦးဆုံးအနေနဲ့ Interim PRSP (I-PRSP) တွေကို ရေးဆွဲဖို့လိုပါတယ်။ I-PRSP ရေးဆွဲပြီး၊ တနှစ်ခန့်အကြာ (ကိုးလနှင့် နှစ်နှစ်အတွင်း) မှာ Full PRSP  ရေးဆွဲရမှာဖြစ်ပါတယ်။ Full PRSP က သုံးနှစ် (သို့မဟုတ်) ငါးနှစ် သက်တမ်းရှိပြီး၊ သက်တမ်းကာလတလျှောက်မှာ တိုးတက်မှုအစီရင်ခံစာတွေ ရေးသားတင်ပြလေ့ရှိကြပါတယ်။ သက်တမ်းကုန်ချိန်မှာ PRSP Review ပြန်လုပ်ပြီး၊ နောက်ထပ် PRSP ကို ဖြည့်စွက်ပြင်ဆင်ရေးဆွဲရမှာ ဖြစ်ပါတယ်။ မဟာဗျူဟာ ရေးဆွဲချမှတ်ခြင်း (Formulation)၊ အကောင်အထည် ဖော်ဆောင်ခြင်း (Implementation) နဲ့ စောင့်ကြည့်လေ့လာသုံးသပ်ခြင်း (Monitoring and Analysis) အဆင့် သုံးဆင့်ဟာ စက်ဝန်းတခုကဲ့သို့ ဆက်လက်လည်ပတ်မှု ရှိနေမှာ ဖြစ်တဲ့အတွက် ဆင်းရဲနွမ်းပါးမှုလျှော့ချရေး စီမံချက်များ ထိရောက်စွာ အကောင်အထည်ဖော်ဆောင်နိုင်ရေးကို အထောက်အကူပြုပါတယ်။

 ဆင်းရဲနွမ်းပါးမှုလျှော့ချရေးဆိုင်ရာ မဟာဗျူဟာစာတမ်းမှာ များသောအားဖြင့် အောက်ပါအကြောင်းအရာများ ပါဝင်လေ့ရှိပါတယ်။

(၁) Macroeconomic issues

စီးပွားရေးတိုးတက်မှု၊ အလုပ်အကိုင်၊ ကုန်သွယ်ရေးဆိုင်ရာ မူဝါဒများ၊ ဈေးကွက်၊ ပုဂ္ဂိလိကပိုင်ဆိုင်မှု၊ ဘဏ္ဍာရေးဆိုင်ရာ မူဝါဒများ၊ ဆင်းရဲနွမ်းပါးမှု အခြေအနေ၊ ကျေးလက်ဒေသ ဆင်းရဲနွမ်းပါးမှု၊ မြို့ပြဆင်းရဲနွမ်းပါးမှု၊ ချမ်းသာဆင်းရဲ ကွာဟမှု၊ လူမှုဖူလုံရေး၊ လယ်ယာစိုက်ပျိုးရေး၊ မြေယာပိုင်ဆိုင်မှုဆိုင်ရာ လုပ်ထုံးလုပ်နည်းများ

(၂) The consultative process

လက်ရှိပြီးစီးထားမှု၊ အနာဂတ်လုပ်ငန်းဆောင်တာ လျာထားချက်များ

(၃) Good governance (ကောင်းမွန်သော အုပ်ချုပ်ရေး)

တရားဥပဒေစိုးမိုးရေး၊ ဥပဒေရေးရာ ပြင်ဆင်ပြောင်းလဲမှု၊ ပြည်သူ့ဝန်ထမ်းရေးရာ ပြုပြင်ပြောင်းလဲမှု၊ ပြည်သူ့ဘဏ္ဍာ စီမံခန့်ခွဲမှု၊ အုပ်ချုပ်ရေး ပြုပြင်ပြောင်းလဲမှု၊ လာဘ်ပေးလာဘ်ယူမှု တားဆီးရေး

(၄) Human Capability (လူသားစွမ်းရည်)

ကျန်းမာရေးနှင့် အာဟာရပြည့်ဝရေး၊ ပညာရေး၊ လူ့အခွင့်အရေး၊ လူမှုကာကွယ်စောင့်ရှောက်ရေး၊ အလုပ်သမားအခွင့်အရေး၊ 

(၅) Private Sector

ပုဂ္ဂလိက ကဏ္ဍဖွံ့ဖြိုးတိုးတက်ရေး၊ သဘာဝ ပတ်ဝန်းကျင် ထိန်းသိမ်းစောင့်ရှောက်ရေး၊ သမ၀ါယမလုပ်ငန်းများ၊ ဘဏ်လုပ်ငန်းများ၊ အိုင်တီနှင့် ဆက်သွယ်ရေးနည်းပညာ၊ သဘာဝသယံဇာတ အရင်းအမြစ်

(၆) Infrastructure

စွမ်းအင်၊ သယ်ယူပို့ဆောင်ရေး၊ သောက်သုံးရေ ရှိရှိရေး

(၇) Poverty monitoring and analysis

ရည်ညွန်းတိုင်းတာသော ကိန်းဂဏာန်းများ၊ တိုးတက်မှုအခြေအနေ၊ စာရင်းအင်းစနစ် (statistical systems) များ

(၈) Cross-cutting Issues

ကျားမရေးရာ၊ အေအိုင်ဒီအက်စ်၊ သဘာဝ ပတ်ဝန်းကျင် ထိန်းသိမ်းစောင့်ရှောက်ရေး၊ မဟာဗျူဟာဆက်ဆံရေး၊ လူ့အဖွဲ့အစည်း အခြေပြု ဖွံ့ဖြိုးတိုးတက်ရေး

(၉) Policy matrix

ရည်မှန်းချက်များ၊ လက်ရှိအခြေအနေအထိ တိုးတက်မှုအခြေအနေ၊ စီမံချက် လုပ်ငန်းစဉ်များ၊ ကုန်ကျစရိတ်တွက်ချက်မှု၊ ဘတ်ဂျက်ချမှတ်ခွဲဝေသုံးစွဲမှု၊ မူဝါဒရေးရာ framework များ

(၁၀) Country specific topics

ကလေးလုပ်သား၊ ပဋိပက္ခနှင့် လုံခြုံရေး၊ သဘာဝပတ်ဝန်းကျင်အန္တရာယ် ကာကွယ်ရေး၊ အစားအစာ လုံခြုံရေး၊ လူကုန်ကူးမှု၊ မူးယစ်ဆေးဝါးဖြန့်ဖြူးမှုနှင့် တားဆီးကာကွယ်ရေး

မြန်မာနိုင်ငံအတွက် ကနဦအကြံပြုချက်များ
· ဆင်းရဲနွမ်းပါးမှုလေ့လာရေးဆိုင်ရာ သုတေသန အဖွဲ့များ ဖွဲ့စည်းထားရှိရန်
· ဆင်းရဲနွမ်းပါးမှုလျှော့ချရေးဆိုင်ရာ အထူးကော်မတီအား သမ္မတရုံးဝန်ကြီးကိုယ်တိုင် ဦးဆောင်ပြီး၊ ဘဏ္ဍာရေးဝန်ကြီး၊ ကုန်သွယ်ရေးဝန်ကြီး၊ စီမံကိန်းနှင့် ဖွံ့ဖြိုးတိုးတက်ရေးဝန်ကြီး စသော ဆင်းရဲနွမ်းပါးမှုလျှော့ချရေးဆိုင်ရာ စီမံချက်များကို အကောင်အထည်ဖော်ဆောင်ရမည့် ၀န်ကြီးဌာနများမှ ၀န်ကြီးများ ပါဝင်ဖွဲ့စည်းရန်

· ဆင်းရဲနွမ်းပါးမှုလျှော့ချရေး မဟာဗျူဟာ စာတမ်းအား နိုင်ငံတော်မှ ဦးဆောင်ရေးဆွဲရန်

· ကဏ္ဍတခုချင်းအလိုက် အကောင်အထည်ဖော်ဆောင်ရွက်သွားရန်

